
   Калаç, калаç чĕкеç пек çепĕç,

Çĕр саслă купăсçăм-чĕрем.

Санпа йăпанăп, юрлăп эпĕ

Ăшчик тулса хĕмленнĕрен.

Юр пек шур тутăр çыхрĕ çĕмĕрт,

Çеçке çурать ачаш сирень.

Çурхи каçра çуралнă ĕмĕт

Тухма пĕлмест ман чĕререн.

Ăçта кайма хитре вăл маншăн?

Тен, çавăнпах пуль, вăтанса

Çӳретĕп ун çине пăхмашкăн,

Çунатланса, хавасланса.

Çумне ларса пуплесчĕ ăшшăн,

Чи савăк сăмахсем тупса.

Мĕн-ма çаплах вăркать-ши ăшăм?

Чĕре те тарас пек тухса.

Итлет-ши çăлтăр пек пикеçĕм

Чунран тухан кĕвĕсене?

Кала-ха, купăсçăм-чĕкеçĕм,

Эп калайман сăмахсене.

  